
					Gwirwyd y dudalen hon
"Yna," ebe'r cyfreithiwr (trwy'r cyfieithydd
drachefn)—"wedi y camdriniaeth gawsoch am eich
caredigrwydd yn ceisio achub pawb yn y cerbyd,
beth wnaeth y guard anniolchgar i chwi wedyn?"

"Fe'm tawlws dros y wheel i'r hewl!" (Chwerthin).

"Beth wnaethoch chwithau yn nesaf?"

"Cwnnu ar 'y nhraed, wrth gwrs!" (Chwerthin
uchel).

Teimlai y cyfreithiwr erbyn hyn nad oedd yr holi
yn llwyddiant hollol, ac nad ydoedd wedi cysylltu
y cyhuddedig a'r Mob mewn unrhyw fodd. Felly,
dilynodd ymlaen am ychydig eto i geisio rhw'ymo y
gw'alch cyfrwys a'i hatebai mor llithrig.

"Ie," ebe fe, "wedi i chwi gael eich taflu allan
mor chwyrn, ac i chwithau godi fel yr eglurasoch inni,
dywedwch wrth y llys i ba le yr aethoch y funud nesaf
ar ol hyn. Onid yn ol tua'r Cardiff Arms?"

"Dim o'r fath beth! Mi ês i'r tŷ at y wraig, No.
11, Penhow, Hirwaun, ac wedi iddi olchi'r gwaed
oddiar fy wyneb eithum i'r gwely!" (Peth chwerthin).

"Aethoch chwi ddim pellter yn ol at y lliaws?"

"Dim o gwbl! Ro'wn i gyferbyn a'r tŷ, No. 11,
Penhow, pan y cwmpais."

"A ydych yn eithaf sicr o hyn?"

"Ydwyf, yn berffaith sicr, neu gofynnwch i'r wraig.
Yr oedd hi ar garreg y drws, pan ddisgynnais i mor
'scaprwth' o ben y Coach!" (Chwerthin mawr eto).
Methwyd profi bod Shams a'i gyfaill talentog yn
gysylltiedig a'r gwrthryfelwyr o gwbl, a daeth y ddau
yn rhydd.

		 Golygwyd y dudalen hon ddiwethaf ar 20 Awst 2023, am 23:24.
	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.
Gweler y Telerau Gwasanaeth am fanylion.

